
ADRAN 1. PA GAMAU GWEITHREDU Y MAE LLYWODRAETH CYMRU 

YN EU HYSTYRIED A PHAM?  

Ar ffurf naratif, disgrifiwch y mater a’r camau gweithredu a gynigir gan 

Lywodraeth Cymru. Sut ydych chi wedi / y byddwch yn cymhwyso’r pum 

ffordd o weithio yn Neddf Llesiant Cenedlaethau’r Dyfodol (Cymru) 2015 i’r 

camau gweithredu a gynigir, yn y polisi a’r cylch cyflawni drwyddo draw? 

Mae Llywodraeth Cymru yn ymgynghori ar yr uchafswm ffi wythnosol am 

wasanaethau gofal a chymorth amhreswyl.  Mae'r uchafswm ffi wythnosol 

presennol wedi'i bennu ar £100 yr wythnos, sef y lefel a bennwyd yn 2020.  Yn 

dilyn pandemig COVID-19 ac yn fwy diweddar y cynnydd chwyddiannol 

sylweddol yn y costau sy'n gysylltiedig â darparu gofal a'r heriau ariannol 

difrifol y mae awdurdodau lleol yn eu hwynebu, ynghyd â'r nifer cynyddol o 

bobl y mae angen gwasanaethau gofal a chymorth arnynt, mae'n ddoeth 

ymgynghori ar b'un a ddylid cynyddu'r uchafswm ffi wythnosol presennol am 

ofal a chymorth amhreswyl er mwyn adlewyrchu'r cynnydd chwyddiannol hwn.   

Mae'r uchafswm ffi wythnosol am wasanaethau gofal a chymorth amhreswyl, a 

gyflwynwyd gyntaf yng Nghymru yn 2011 ac a barhaodd o dan Ddeddf 

Gwasanaethau Cymdeithasol a Llesiant (Cymru) 2014, yn gosod terfyn ar y swm y 

gall awdurdodau lleol ei godi ar unigolyn yr aseswyd bod angen gofal a chymorth 

cymdeithasol arno gartref neu yn y gymuned.  

Pan gafodd ei gyflwyno, cafodd yr uchafswm ffi wythnosol ei bennu ar £50 yr 

wythnos. Cafodd yr uchafswm ffi wythnosol ei gynyddu yn ystod blynyddoedd dilynol 

yn unol â bwriad Llywodraeth Cymru i weithio tuag at gyflwyno uchafswm o £100 yr 

wythnos erbyn diwedd tymor y Llywodraeth ddiwethaf (2016-2021). Diben hyn oedd 

sicrhau cydbwysedd rhwng galluogi awdurdodau lleol i godi incwm ychwanegol er 

mwyn helpu i liniaru'r pwysau o ran y costau sy'n gysylltiedig â darparu gofal, a 

sicrhau ansawdd y gofal hwnnw, tra bod y ffi yn parhau i fod yn deg ac yn 

fforddiadwy i bobl ei thalu. Cyflawnwyd hyn ym mis Ebrill 2020 a dyma'r polisi o hyd.  

Mae gan awdurdodau lleol gyfrifoldeb cyfreithiol i ddarparu gofal a chymorth 

cymdeithasol i'w priod ddinasyddion cymwys a aseswyd, naill ai yn eu cartref eu 

hunain, yn y gymuned neu mewn lleoliad gofal preswyl.  Mae gan awdurdodau lleol 

ddisgresiwn i godi ffioedd am y gofal a'r cymorth a ddarperir neu a drefnir ganddynt.  

Ni ragdybir y byddant yn codi ffi ar bob achlysur.  Lle maent yn codi ffi, mae 

cyfraniadau ariannol yn seiliedig ar allu unigolyn i dalu ffi (o fewn y diogelwch 

ariannol a roddir i'r rhai ar incwm is) ac nid ar ffactorau megis rhyw, oedran neu 

statws priodasol.    

O dan y newidiadau arfaethedig, byddai'r unigolion hynny sydd â'r gallu ariannol i 

dalu uchafswm ffi wythnosol uwch yn parhau i wneud hynny. Byddai hyn yn cael ei 

bennu gan y broses arferol, fel rhan o'r prawf modd a gynhelir gan awdurdod lleol 

unigolyn. Byddai'r caledi ariannol y mae pobl yn ei wynebu oherwydd y cynnydd 

mewn costau byw yn cael ei ystyried yn y prawf modd.  Felly, ni fyddai'n ofynnol i 

bawb sy'n talu'r uchafswm ffi wythnosol o £100 am wasanaethau gofal a chymorth 

amhreswyl ar hyn o bryd dalu swm uwch.   

 

Hirdymor 
 
Newid yn y boblogaeth ac anghenion cynyddol 

Mae angen cynyddol am wasanaethau gofal cymdeithasol yng Nghymru.  

Rhagamcenir y bydd cyfran y bobl dros 75 oed yng Nghymru yn cynyddu o 9.9% o'r 

boblogaeth yn 2021 i 13.8% yn 2041, gan gynyddu o tua 307,000 o bobl i tua 

455,000 o bobl. Rhagamcenir y bydd cyfran y bobl 65 oed neu drosodd yn cynyddu 

o ychydig dros un o bob pump o'r boblogaeth yn 2021 (neu 21.4%) i ychydig dros un 

o bob pedwar o'r boblogaeth erbyn 2041 (neu 25.5%). Er na ellir cysylltu'r galw am 

ofal a chymorth yn y dyfodol yn gyfan gwbl â phoblogaeth sy'n heneiddio, mae'n 

debygol o gynyddu'r pwysau ar wasanaethau gofal.  Mae mwy o bobl yn byw o'u 

geni â chyflyrau sy'n galw am fathau o ofal gydol oes ac mae nifer mawr o blant sy'n 

derbyn gofal.  Mae'r pwysau sy'n deillio o'r newidiadau hyn mewn demograffeg yn 

rhoi cyd-destun yr heriau ariannol presennol ac maent yn rhoi pwysau eithriadol ar 

wasanaethau gofal cymdeithasol ledled Cymru.   

Heriau ariannol  

Mae gwasanaethau cymdeithasol yn parhau i gyfrif am ganran uwch o gyfanswm 

gwariant llywodraeth leol. Mae'r costau sy'n gysylltiedig â darparu gwasanaethau a 

chwyddiant cyflogau yn cyfrif am gyfran sylweddol o'r pwysau cynyddol ar adrannau 

gwasanaethau cymdeithasol awdurdodau lleol ledled Cymru. O ganlyniad, mae'r 

costau sy'n gysylltiedig â darparu gwasanaethau gofal a chymorth yn cynyddu o 

flwyddyn i flwyddyn. Fodd bynnag, mae'r uchafswm ffi wythnosol am ofal a chymorth 

amhreswyl wedi aros yn ddigyfnewid ers 2020.   

Mae Deddf Llesiant Cenedlaethau'r Dyfodol yn cynnwys ‘egwyddor datblygu 

cynaliadwy’ ac, felly, mae cynaliadwyedd gwasanaethau gofal a chymorth 

cymdeithasol o'r pwys pennaf.  Bydd y gallu i gynyddu'r uchafswm ffi a godir ar bobl 

sy'n cael gwasanaethau ac yr aseswyd y gallant dalu'r uchafswm ffi, drwy'r broses 

asesu ariannol, yn galluogi llywodraeth leol i gynyddu ei hincwm a ddefnyddir, yn ei 

dro, i sicrhau cynaliadwyedd gwasanaethau gofal a chymorth yng Nghymru.   

Roedd yr ymrwymiad i dalu'r Cyflog Byw Gwirioneddol i weithwyr gofal cymdeithasol 

yn rhan o Faniffesto Plaid Lafur Cymru a'r Rhaglen Lywodraethu ddilynol ar gyfer 

2021-26; a dyma'r man cychwyn ar gyfer sicrhau gwell telerau ac amodau i weithwyr 

gofal cymdeithasol. Drwy gynyddu'r cyllid y maent yn ei gael drwy godi ffioedd, gall 

awdurdodau lleol gefnogi'r sector gofal cymdeithasol gan gynnwys parhau i dalu'r 

Cyflog Byw Gwirioneddol i'r gweithlu.  Mae hyn yn helpu i alluogi unigolion i gyflawni 

canlyniadau cadarnhaol a bydd yn cael effaith gadarnhaol ar adnoddau a morâl y 

gweithlu.  

Effaith 

Gallai cynyddu'r uchafswm ffi gael effeithiau gwrthnysig; er enghraifft, gallai atal pobl 

ymhellach rhag ceisio asesiad o'u hanghenion nes iddynt gyrraedd pwynt argyfwng; 

os bydd pobl yn ceisio ‘dal ati’ heb y gofal sydd ei angen arnynt am eu bod yn 

ymwybodol o'r uchafswm ffi, gallai gael effaith andwyol ar eu llesiant yn y dyfodol, 

sy'n peri risg y bydd iechyd gwael yn gwaethygu ac y bydd eu llesiant/cyflwr 

cyffredinol yn dirywio.  Mae'r argyfwng costau byw presennol wedi cael cryn effaith 

ar bobl. Fodd bynnag, bydd y prawf modd a gynhelir er mwyn pennu'r swm y bydd 

pobl yn ei dalu tuag at eu gofal yn ystyried amgylchiadau ariannol unigolion.   

Yn ogystal â'r effaith ar yr unigolyn, gallai hyn greu mwy o gostau o fewn y system yn 

y pen draw (er enghraifft, ysgogi'r angen am fynediad cynharach at ymyriadau mwy 

acíwt gan gynnwys cartrefi gofal/gofal ysbyty).  Nid yw'n bosibl asesu'r costau hyn ar 

hyn o bryd. 

At hynny, nid yw'r boblogaeth sy'n cael darpariaeth gofal amhreswyl (ac y mae 

gweithredu'r uchafswm ffi yn effeithio arnynt o ganlyniad) wedi'i chyfyngu i'r rhai o 

oedran pensiynadwy, ond bydd yn cynnwys pobl ag anableddau, gofalwyr di-dâl yr 

aseswyd bod angen gofal a chymorth arnynt yn eu rhinwedd eu hunain, y rhai â 

chyflyrau niwrowahanol ac anghenion iechyd meddwl a llesiant a'r rhai ag 

anableddau dysgu.  Mae'n debygol bod yr “argyfwng costau byw” eisoes yn peri her 

i'r grwpiau hyn.  

Gellir codi'r uchafswm (neu gost lawn eu gofal, pa un bynnag sydd isaf) ar unigolion 

nad ydynt yn derbyn asesiad ariannol, waeth beth fo'u sefyllfa ariannol wirioneddol 

(yn ddarostyngedig i ofynion ar awdurdodau lleol i sicrhau na fydd pobl yn agored i 

niwed yn ariannol). 

Atal 

Mae Stats Cymru yn nodi mai nifer yr oedolion a dalodd yr uchafswm ffi wythnosol 

tuag at gost eu gofal a'u cymorth neu tuag at gymorth i ofalwyr oedd 11,696 yn 2018-

19 ac mai nifer yr oedolion a dalodd ffi safonol am ofal a chymorth neu gymorth i 

ofalwyr oedd 14,881 yn 2018-19.  Os bydd tueddiadau yn aros yr un fath, mae'n 

debygol y gallai tua 3000 yn fwy o bobl fod yn talu'r ffi safonol tuag at eu gofal o hyd, 

yn hytrach na'r uchafswm ffi. Fodd bynnag, nid yw'n hawdd pennu'r union ffigur am 

fod y swm y mae unigolyn yn ei gyfrannu tuag at gost gofal amhreswyl yn seiliedig ar 

ei amgylchiadau ariannol unigol a gwyddom fod costau byw yn gyffredinol wedi 

cynyddu'n sylweddol.  

Mae'r cynnydd chwyddiannol diweddar mewn costau byw wedi gosod baich ariannol 

ychwanegol ar aelwydydd. Er enghraifft, nododd Arolwg Anabledd y DU1 fod 52% o 

 

1 Adroddiad ymchwil Arolwg Anabledd y DU, Mehefin 2021 - GOV.UK (www.gov.uk) 

https://eur01.safelinks.protection.outlook.com/?url=https%3A%2F%2Fwww.gov.uk%2Fgovernment%2Fpublications%2Fuk-disability-survey-research-report-june-2021%2Fuk-disability-survey-research-report-june-2021&data=05%7C02%7CBethan.JonesEdwards%40gov.wales%7C235c9880291b4a014bc708dc287eda5c%7Ca2cc36c592804ae78887d06dab89216b%7C0%7C0%7C638429772483118752%7CUnknown%7CTWFpbGZsb3d8eyJWIjoiMC4wLjAwMDAiLCJQIjoiV2luMzIiLCJBTiI6Ik1haWwiLCJXVCI6Mn0%3D%7C0%7C%7C%7C&sdata=PlZjwGR5wA1zW39XVDcndBR0VEkCkvMBxrX2%2FpKcsgM%3D&reserved=0

bobl anabl yn cael cymorth gyda'u hanghenion gofal o leiaf unwaith yr wythnos ac, 

o'r rhain, fod 75% yn cael cymorth gyda gofal gan berthnasau a ffrindiau sy'n byw 

gyda nhw (naill ai â thâl neu heb dâl), tra bod 19% yn cael cymorth gyda gofal gan 

ofalwyr, nyrsys neu weithwyr proffesiynol eraill cyflogedig.  At hynny, roedd 42% o 

bobl anabl yn ei chael hi'n ‘eithaf anodd’ neu'n ‘anodd iawn’ talu eu costau byw 

arferol cyn pandemig COVID-19, o gymharu â 51% yn ystod y pandemig. 

Nid yw'n debygol y bydd cynyddu'r uchafswm ffi wythnosol am ofal amhreswyl yn 

cael effaith negyddol ar bawb sy'n cael gwasanaethau gofal amhreswyl ar hyn o 

bryd.  Mae'n fwy tebygol o effeithio dim ond ar rai o'r unigolion yr asesir y gallant 

dalu'r uchafswm ffi. Fodd bynnag, nid yw o reidrwydd yn wir y bydd asesiad ariannol 

o'r rhai sy'n talu'r uchafswm ffi wythnosol llawn ar hyn o bryd yn dangos y gallant 

dalu uchafswm ffi uwch. Byddai angen i awdurdodau lleol ailasesu pobl sy'n cael 

gofal yn unol ag unrhyw newidiadau mewn polisi.    

Integreiddio a Chydweithio  

Mae Llywodraeth Cymru yn gweithio'n agos gydag awdurdodau lleol sy'n darparu 

gwasanaethau gofal cymdeithasol.  Er mwyn cyflawni'r polisi hwn, bydd angen i 

Lywodraeth Cymru weithio'n agos gyda'r awdurdodau lleol sy'n gyfrifol am gynnal yr 

asesiad ariannol o unigolion, gan weithio yn unol â'r rheoliadau a'r cod ymarfer.  

Cyfranogi 

Yn ystod y cyfnod ymgynghori, bydd cyfle i unigolion a sefydliadau roi eu barn ar y 

cynnydd arfaethedig hwn drwy ymateb i'r ymgynghoriad hwn.  At hynny, caiff 

sefydliadau sy'n cynrychioli pobl sy'n cael gofal a chymorth y cyfle i fynegi eu barn ar 

ran y bobl y maent yn eu cynrychioli.  Bydd yr ymgynghoriad yn para am 12 wythnos, 

a fydd yn rhoi cyfle i unigolion a sefydliadau fynegi eu barn.   

Costau ac arbedion 

Ni fydd y newid arfaethedig mewn polisi yn effeithio ar gyllidebau presennol 

Llywodraeth Cymru ar gyfer y polisi hwn na'r ymrwymiad yn y Rhaglen Lywodraethu. 

Fodd bynnag, byddai'r newid yn galluogi awdurdodau lleol i gynhyrchu incwm 

ychwanegol, y gellid ei ddefnyddio i gefnogi gwasanaethau gofal cymdeithasol. 

Oedolion sy'n cael gofal a chymorth amhreswyl a fyddai'n teimlo effaith ariannol 

cynyddu'r uchafswm ffi wythnosol am wasanaethau gofal a chymorth amhreswyl, 

gyda goblygiadau ariannol penodol yn cael eu pennu gan y prawf modd a gynhelir 

gan yr ALl (nad oes unrhyw newidiadau arfaethedig i'w broses).  

Mae amcangyfrifon dros dro, sy'n seiliedig ar ddata o 2021-222, yn nodi bod y 

manteision cyllido i awdurdodau lleol yn cyfateb i lai na £7.2m y flwyddyn ar gyfer 

cynnydd o £15; tua £9.6m yn seiliedig ar gynnydd wythnosol o £20 ac incwm gwerth 

 
2 Oedolion y codwyd tâl arnynt am ofal a chymorth, yn ôl awdurdod lleol a mesur (llyw.cymru) 

https://statscymru.llyw.cymru/Catalogue/Health-and-Social-Care/Social-Services/social-services-performance-and-improvement-framework/adults/types-of-care-and-support/adultschargedforcareandsupport-by-localauthority

tua £12m yn seiliedig ar gynnydd o £25 yr wythnos. Dim ond amcangyfrifon dros dro 

yw'r rhain, sy'n seiliedig ar yr effaith bosibl os asesir na all pobl dalu'r ffi uwch neu os 

bydd cost eu gofal yn gostwng islaw'r uchafswm newydd. Ar sail gwaith dadansoddi 

cychwynnol, nid yw'r manteision cyllido ar ôl i'r holl ffactorau gael eu hystyried yn glir 

eto.  

 

Mecanwaith 

Bydd angen diwygio'r fersiynau presennol o Reoliadau Gofal a Chymorth (Gosod 

Ffioedd)(Cymru) 2015 a Chod Ymarfer Rhan 4 a 5 (Codi Ffioedd ac Asesiadau 

Ariannol) er mwyn rhoi'r polisi hwn ar waith.  

ADRAN 3. BETH FYDD YR EFFAITH AR LESIANT DIWYLLIANNOL A'R 

GYMRAEG? 

3.1 Llesiant Diwylliannol 

Nod Deddf Llesiant Cenedlaethau'r Dyfodol (Cymru) 2015 ar gyfer diwylliant yw 

'Cymdeithas sy'n hyrwyddo ac yn gwarchod diwylliant, treftadaeth a'r Gymraeg, ac 

sy'n annog pobl i gyfranogi yn y celfyddydau, a chwaraeon a gweithgareddau 

hamdden'.  Mae diwylliant yn cynnwys amgueddfeydd, archifau, llyfrgelloedd a'r 

celfyddydau; mae treftadaeth yn cynnwys yr amgylchedd hanesyddol adeiledig yn 

ogystal â threftadaeth anniriaethol megis traddodiadau; mae'r celfyddydau yn 

cwmpasu'r sector perfformio a'r sector creadigol gan gynnwys cerddoriaeth, 

llenyddiaeth, y theatr a chelf, tra bod chwaraeon a hamdden yn cynnwys chwaraeon 

elît a chymunedol yn ogystal â chyfleoedd i gymryd rhan mewn gweithgareddau 

hamdden awyr agored ehangach.   

3.1a Sut y gall y cynnig gyfrannu at gyflawni'r nod o hyrwyddo a gwarchod 

diwylliant a threftadaeth ac annog pobl i gyfranogi yn y celfyddydau, a 

chwaraeon a gweithgareddau hamdden? (ar gyfer y Gymraeg gweler adran 3.2) 

At ddibenion cynnal asesiadau ariannol a chodi ffioedd, mae'r fframwaith yn edrych 

ar bobl ar sail eu rhinweddau eu hunain o ran y gofal a'r cymorth sydd eu hangen 

arnynt, eu cost a gallu ariannol yr unigolyn hwnnw i dalu'r ffi am hyn. Os na fydd gan 

unigolyn lawer o arian, byddai hyn yn cael ei adlewyrchu yn ei asesiad er mwyn 

lleihau unrhyw ffi a gâi ei chodi arno yn unol â hynny. Ni ddylai hyn effeithio ar allu 

pobl i gyfranogi yn y celfyddydau, chwaraeon a gweithgareddau hamdden.   

3.1b A yw'n bosibl y gallai'r cynnig gael effaith negyddol o ran hyrwyddo a 

gwarchod diwylliant a threftadaeth, neu allu pobl i gyfranogi yn y celfyddydau, 

a chwaraeon a gweithgareddau hamdden?  Os felly, pa gamau y gallwch eu 

cymryd er mwyn osgoi neu leihau'r effaith honno (er enghraifft drwy gynnig 

cyfleoedd amgen)? 

At ddibenion cynnal asesiadau ariannol a chodi ffioedd, mae'r fframwaith yn edrych 

ar bobl ar sail eu rhinweddau eu hunain o ran y gofal a'r cymorth sydd eu hangen 

arnynt, eu cost a gallu ariannol yr unigolyn hwnnw i dalu'r ffi am hyn.  Ni fydd y 

cynnig hwn yn effeithio ar lesiant diwylliannol.   

Ni fydd y newidiadau sy'n cael eu cyflwyno yn newid y sefyllfa hon. 

 

3.2 Y Gymraeg 

Mae'r asesiad ar gael yn atodiad E isod. 

ADRAN 4. BETH FYDD YR EFFAITH AR LESIANT ECONOMAIDD? 

Mae helpu i dyfu economi Cymru a, thrwy hynny, fynd i'r afael â thlodi, wrth wraidd 

Rhaglen Lywodraethu Llywodraeth Cymru.  

 

4.1 Busnes, y cyhoedd ac unigolion 

 

Sut (naill ai'n gadarnhaol neu'n negyddol), ac i ba raddau (effaith 

sylweddol/cymedrol/bach iawn), y bydd y cynnig yn effeithio ar fusnes a'r 

cyhoedd? 

At ddibenion cynnal asesiadau ariannol a chodi ffioedd, mae'r fframwaith yn edrych 

ar bobl ar sail eu rhinweddau eu hunain o ran y gofal a'r cymorth sydd eu hangen 

arnynt, eu cost a gallu ariannol yr unigolyn hwnnw i dalu'r ffi am hyn. Os na fydd gan 

unigolyn lawer o arian, byddai hyn yn cael ei adlewyrchu yn ei asesiad er mwyn 

lleihau unrhyw ffi a gâi ei chodi arno yn unol â hynny. Felly, dim ond pobl a all 

fforddio talu tuag at gost eu gofal, neu dalu cost lawn eu gofal, sy'n talu. Ni fydd y 

newidiadau sy'n cael eu cyflwyno yn newid y sefyllfa hon. 

Fodd bynnag, mae'n bwysig cofio y bydd yr argyfwng costau byw wedi cael effaith ar 

bobl yng Nghymru. Mae'r adroddiad Prin yn Goroesi, a gyhoeddwyd gan Anabledd 

Cymru yn 2023, yn amlinellu effaith yr argyfwng costau byw ar bobl anabl yng 

Nghymru a'r “[costau] unigryw a brofir gan bobl anabl neu gostau sy'n fwy hanfodol i 

bobl anabl” – cyfeirir yn gymdeithasol at hyn fel ‘treth anabledd’ weithiau. Mae'r 

adroddiad yn disgrifio’r rhain fel costau hanfodol ond cysylltiedig â nam ac yn nodi, 

o'r hyn a ddywedodd ymatebwyr i waith ymchwil, fod rhai pobl anabl yn aberthu 

gwariant dyddiol arall dim ond er mwyn gallu fforddio eu gwariant hanfodol sy'n 

gysylltiedig â nam. Nododd llawer o ymatebwyr yn yr adroddiad fod bwyd a 

thrafnidiaeth yn feysydd lle maent wedi lleihau gwariant.  

Mae adroddiad Anabledd Cymru yn nodi bod rhai pobl anabl yng Nghymru wedi 

gorfod “cwtogi ar dreuliau cysylltiedig â nam” sy'n aml yn hanfodol ac, felly, gall 

lleihau gwariant yn y maes hwn gael effaith negyddol sylweddol ar fywyd. Dywedodd 

un ymatebydd yn yr adroddiad na allai fforddio costau ei weithiwr cymorth mwyach. 

Os bydd costau byw bob dydd yn parhau i gynyddu, a bod costau gofal i'r unigolyn 

yn cael eu capio ar swm uwch, mae hyn yn debygol o gael effaith ariannol gymedrol 

o leiaf ar yr unigolyn, er bod y cap ar gostau gofal amhreswyl a geir yng Nghymru 

(a'r prawf modd cysylltiedig sy'n seiliedig ar sefyllfa ariannol unigolyn) yn lliniaru'r risg 

y gofynnir i bobl gyfrannu swm nad yw'n rhesymol nac yn fforddiadwy. 

Mae Comisiynydd Pobl Hŷn Cymru yn cyhoeddi Ystadegau Allweddol sy'n ymwneud 

â Phoblogaeth Cymru sy'n Heneiddio3 ac, ym mis Medi 2023, nododd fod bron i un o 

bob pedwar person hŷn yng Nghymru yn byw mewn tlodi incwm cymharol a bod y 

ffigur hwn yn cynyddu o 15% o berchen-feddianwyr hŷn i 33% o rentwyr tai 

 
3 Understanding-Wales-ageing-population-5.4.pdf (olderpeople.wales) 

https://view.officeapps.live.com/op/view.aspx?src=https%3A%2F%2Fwww.disabilitywales.org%2Fwp-content%2Fuploads%2F2023%2F09%2FAdroddiad-Prin-yn-Goroesi.docx&wdOrigin=BROWSELINK
https://olderpeople.wales/wp-content/uploads/2023/04/Understanding-Wales-ageing-population-5.4.pdf

cymdeithasol.  Mae cyfraddau tlodi incwm cymharol yn cynyddu gydag oedran, 

gydag 16% o bobl 65-69 oed a 19% o bobl 70-79 oed yn byw mewn tlodi incwm 

cymharol. Mae 29% o fenywod hŷn sengl yn byw mewn tlodi incwm cymharol, o 

gymharu ag 11% o gyplau hŷn.  Mae'r ffigurau sydd ar gael ar gyfer dynion hŷn sengl 

yn seiliedig ar sampl gyfyngedig ond, serch hynny, mae'n awgrymu mai'r nifer yw 

31%.   

Ar hyn o bryd pensiwn sylfaenol y wladwriaeth yw £156.20 yr wythnos (£8,122.40 y 

flwyddyn) a phensiwn llawn newydd y wladwriaeth (i'r rhai a ymddeolodd ers mis 

Ebrill 2016) yw £203.85 yr wythnos (£10,600.20 y flwyddyn). Mae credyd pensiwn yn 

hawl ariannol i bobl dros oedran Pensiwn y Wladwriaeth sy'n cynyddu'r incwm 

wythnosol i £201.05 yr wythnos i berson sengl a £306.85 i gwpl.  Mae nifer y bobl 

sy'n hawlio Credyd Pensiwn yng Nghymru wedi lleihau'n raddol dros y ddwy flynedd 

diwethaf.  Ym mis Chwefror 2023, roedd 82,028 o bobl yn cael Credyd Pensiwn yng 

Nghymru.  Mae menywod bron ddwywaith yn fwy tebygol o fod yn hawlio Credyd 

Pensiwn yng Nghymru ac, ym mis Chwefror 2023, roedd 53,938 o fenywod yn ei 

hawlio o gymharu â 28.092 o ddynion.    

Mae credyd cynhwysol yn daliad misol i'r rhai o dan oedran pensiwn y wladwriaeth 

(65 oed ar hyn o bryd) sy'n ddi-waith neu ar incwm isel er mwyn helpu gyda chostau 

byw.  Ym mis Mehefin 2023, roedd 23,653 o bobl dros 60 oed yng Nghymru yn cael 

Credyd Cynhwysol.  Gwyddom hefyd, ar 1 Hydref 2021, fod 22% o aelwydydd un 

pensiynwr a 13% o gyplau a oedd yn bensiynwyr mewn tlodi tanwydd, sy'n golygu 

bod aelwyd yn gwario mwy na 10% o'i hincwm ar wresogi ei chartref.  Amcangyfrifir y 

gallai hyd at 45% o'r holl aelwydydd yng Nghymru fod mewn tlodi tanwydd o fis Ebrill 

2022 ar ôl i gostau tanwydd gynyddu i'r cap ar brisiau.  Nododd Arolwg Cenedlaethol 

Cymru (2022-23) hefyd fod 25% o bobl 65-74 oed a 17% o bobl dros 75 oed wedi 

dweud eu bod yn ei chael hi'n anodd talu biliau weithiau neu bob amser. 

Yn 2022, nododd Gofalwyr Cymru4, oherwydd yr argyfwng costau byw, fod 26% o 

ofalwyr wedi nodi eu bod yn gwario llai ar hanfodion megis bwyd a gwres a bod 87% 

wedi dweud mai costau byw cynyddol yw un o'r prif heriau y byddant yn eu hwynebu 

yn ystod y flwyddyn i ddod. 

 

4.2 Y sector cyhoeddus gan gynnwys llywodraeth leol a chyrff cyhoeddus 

eraill 

Sut (naill ai'n gadarnhaol neu'n negyddol), ac i ba raddau (effaith 

sylweddol/cymedrol/bach iawn), y bydd y cynnig yn effeithio ar y sector 

cyhoeddus? 

 

 
4 

https://www.carersuk.org/images/State_of_caring_in_Wales/Compressed_Carers_Wales_State_of_C

aring_in_Wales__20 22_report_English_final.pdf  

https://www.carersuk.org/images/State_of_caring_in_Wales/Compressed_Carers_Wales_State_of_Caring_in_Wales__20%2022_report_English_final.pdf
https://www.carersuk.org/images/State_of_caring_in_Wales/Compressed_Carers_Wales_State_of_Caring_in_Wales__20%2022_report_English_final.pdf

Bydd cyflwyno cynnydd i'r uchafswm ffi am ofal amhreswyl yn cael effaith gymedrol 

gadarnhaol ar lywodraeth leol oherwydd bydd yn ei galluogi i godi mwy ar y rhai a all 

fforddio talu am eu hanghenion gofal a chymorth.  Mae awdurdodau lleol yn wynebu 

pwysau ariannol eithriadol ar hyn o bryd ac, oherwydd y cynnydd chwyddiannol 

diweddar, mae cost darparu gofal wedi cynyddu.  Drwy godi ffi ar y rhai sy'n cael 

gofal ac y mae asesiad ariannol yn dangos y gallant dalu mwy na'r uchafswm ffi 

presennol, sef £100, byddai modd i'r awdurdod lleol gynyddu ei incwm.   

  

Mae amcangyfrifon dros dro, sy'n seiliedig ar ddata o 2021-225, yn nodi bod y 

manteision cyllido i awdurdodau lleol yn cyfateb i lai na £7.2m y flwyddyn ar gyfer 

cynnydd o £15; tua £9.6m yn seiliedig ar gynnydd wythnosol o £20 ac incwm gwerth 

tua £12m yn seiliedig ar gynnydd o £25 yr wythnos. Dim ond amcangyfrifon dros dro 

yw'r rhain, sy'n seiliedig ar yr effaith bosibl os asesir na all pobl dalu'r ffi uwch neu os 

bydd cost eu gofal yn gostwng islaw'r uchafswm newydd. Ar sail gwaith dadansoddi 

cychwynnol, nid yw'r manteision cyllido ar ôl i'r holl ffactorau gael eu hystyried yn glir 

eto.  

 

4.3 Y Trydydd Sector 

Sut (naill ai'n gadarnhaol neu'n negyddol), ac i ba raddau (effaith 

sylweddol/cymedrol/bach iawn), y bydd y cynnig yn effeithio ar sefydliadau yn 

y trydydd sector a'r hyn y maent yn ei wneud? 

Ni fydd cynyddu'r uchafswm ffi am ofal amhreswyl yn cael unrhyw effaith ar 

sefydliadau yn y trydydd sector. Fodd bynnag, bydd sefydliadau yn y trydydd sector 

sy'n cefnogi pobl sy'n cael gwasanaethau gofal a chymorth, er enghraifft oedolion ag 

anghenion cymhleth neu anableddau dysgu a phobl hŷn, yn pryderu ynghylch 

cynigion i gynyddu'r uchafswm ffi am ofal amhreswyl.   

Mae'n bosibl bod pobl y bydd yn ofynnol iddynt dalu uchafswm ffi uwch, yn cael 

gwasanaethau gan sefydliadau yn y trydydd sector fel rhan o'u gwasanaeth gofal a 

chymorth. Bydd sefydliadau yn y trydydd sector yn pryderu ynghylch yr effaith ar y 

bobl y maent yn eu cefnogi. Fodd bynnag, mae pobl sy'n talu am eu gofal amhreswyl 

yn cael asesiad ariannol a byddant ond yn talu'r ffi lawn os gallant fforddio talu neu 

byddant yn talu tuag at gost eu gofal, ar lefel yr aseswyd y gallant ei fforddio.   

Mae Comisiynydd Pobl Hŷn Cymru yn cyhoeddi Ystadegau Allweddol sy'n ymwneud 

â Phoblogaeth Cymru sy'n Heneiddio6. Nodir bod 67% o bobl dros 65 oed yn dweud 

 
5 Oedolion y codwyd tâl arnynt am ofal a chymorth, yn ôl awdurdod lleol a mesur (llyw.cymru) 

6 Understanding-Wales-ageing-population-5.4.pdf (olderpeople.wales) 

https://statscymru.llyw.cymru/Catalogue/Health-and-Social-Care/Social-Services/social-services-performance-and-improvement-framework/adults/types-of-care-and-support/adultschargedforcareandsupport-by-localauthority
https://olderpeople.wales/wp-content/uploads/2023/04/Understanding-Wales-ageing-population-5.4.pdf

eu bod yn byw gydag un salwch hirdymor, o gymharu â 71% yn 2020, ond bod 32% 

â dau salwch hirdymor neu fwy, anhwylderau cyhyrysgerbydol, anhwylderau'r galon 

neu anhwylderau cylchrediad y gwaed yn bennaf, o gymharu â 39%. Fodd bynnag, 

mae'r ffigur yn cynyddu o 62% o bobl 65–74 oed i 72% o bobl dros 75 oed. At hynny, 

mae Arolwg Cenedlaethol Cymru7 yn nodi bod 60% o bobl dros 65 oed yn teimlo'n 

unig weithiau, o gymharu â 58% o bobl 45-64 oed, tra bod 9% o bobl hŷn yng 

Nghymru yn teimlo'n unig bob amser.  Er nad oes unrhyw gydberthyniad 

uniongyrchol i awgrymu bod pobl â salwch hirdymor neu'r rhai sy'n teimlo'n unig yn 

cael gofal amhreswyl, mae'n debygol iawn bod llawer ohonynt yn ei gael. Mae hyn 

yn debygol o gynyddu'r pwysau ar ddarparwyr gofal cymdeithasol, yn enwedig y 

trydydd sector.  

Mae'r adroddiad Prin yn Goroesi, a gyhoeddwyd gan Anabledd Cymru yn 2023, yn 

nodi bod llawer o sefydliadau sy'n cefnogi pobl anabl yn teimlo nad oes ganddynt y 

cyllid sydd ei angen arnynt i gynnal lefel y gwasanaethau a ddarperir ganddynt. Er y 

byddai'r cynnig polisi i gynyddu'r uchafswm ffi wythnosol am ofal amhreswyl yn 

galluogi awdurdodau lleol i gynyddu eu refeniw, mae'n annhebygol o gynhyrchu'r 

cyllid sydd ei angen i gefnogi'r sefydliadau hyn yn y ffordd y mae'r adroddiad yn 

awgrymu bod ei hangen. 

 

4.4 Yr Effaith ar Gyfiawnder 

Atebwch y canlynol mewn perthynas â'ch cynnig: 

 A ydych yn cyflwyno deddfwriaeth sylfaenol newydd? Nac ydym 

 A ydych yn creu, yn dileu neu'n diwygio trosedd? Nac ydym 

 A allai eich cynnig gael unrhyw effaith arall ar y system gyfiawnder e.e. 

drwy gynyddu nifer yr achosion o ymgyfreitha, yr angen am gymorth 

cyfreithiol neu nifer yr apeliadau yn erbyn penderfyniad corff cyhoeddus? 

Ddim yn gymwys 

 

 

 

 

 

 

 
7 Arolwg Cenedlaethol Cymru prif ganlyniadau: Ebrill 2022 i Fawrth 2023 | LLYW.CYMRU 

https://view.officeapps.live.com/op/view.aspx?src=https%3A%2F%2Fwww.disabilitywales.org%2Fwp-content%2Fuploads%2F2023%2F09%2FAdroddiad-Prin-yn-Goroesi.docx&wdOrigin=BROWSELINK
https://www.llyw.cymru/arolwg-cenedlaethol-cymru-prif-ganlyniadau-ebrill-2022-i-fawrth-2023

ADRAN 8. CASGLIAD  

Sut mae pobl y mae'r cynnig yn fwyaf tebygol o effeithio arnynt wedi cael eu 

cynnwys yn y broses o'i ddatblygu? 

Bydd yr ymgynghoriad 12 wythnos ffurfiol yn gyfle i ymgysylltu â rhanddeiliaid a 

phobl y bydd y cynnig i gynyddu'r uchafswm ffi wythnosol am ofal a chymorth 

amhreswyl yn effeithio arnynt yn uniongyrchol a cheisio adborth ganddynt.  Mae'r 

ddogfen ymgynghori yn cynnwys cwestiynau penodol am effaith ac yn galluogi pobl i 

gynnig rhagor o adborth ar feysydd y mae'n bosibl nad yw swyddogion wedi'u 

hystyried eto. Ar ôl i'r cyfnod ymgynghori ffurfiol ddod i ben, caiff yr ymatebion i'r 

ymgynghoriad eu dadansoddi'n ofalus gan Lywodraeth Cymru a bydd cyfle i 

ddiwygio'r cynigion ymhellach mewn ymateb i'r adborth a gafwyd. Cyhoeddir 

crynodeb o'r ymatebion er mwyn amlinellu'r adborth a gafwyd a nodi'r camau nesaf. 

8.2 Beth yw'r effeithiau cadarnhaol a negyddol mwyaf sylweddol? 

Yr effaith fwyaf sylweddol yw y gallai fod angen i rai pobl sy'n talu tuag at gost eu 

gwasanaethau gofal a chymorth amhreswyl ar hyn o bryd, dalu mwy bob wythnos 

am eu gwasanaethau.  Fodd bynnag, dim ond y rhai yr asesir y gallant dalu unrhyw 

symiau ychwanegol (hyd at swm yr uchafswm ffi wythnosol), neu'r rhai sy'n dewis 

peidio â chael asesiad ariannol, y byddai'r cynnig yn effeithio arnynt, a gallai fod yn 

ofynnol iddynt dalu'r uchafswm ffi.  Caiff sefyllfa ariannol pobl sy'n wynebu caledi 

ariannol neu sy'n ei chael hi'n anodd ymdopi'n ariannol o ganlyniad i'r argyfwng 

costau byw, ei hystyried pan gynhelir y prawf modd. Mae'r swm y mae oedolion sy'n 

cael gwasanaethau gofal a chymorth amhreswyl yn ei gyfrannu tuag at gost eu gofal 

yn seiliedig ar eu sefyllfa ariannol a aseswyd ac, felly, nid yw cynyddu'r uchafswm ffi 

wythnosol am ofal amhreswyl yn debygol o effeithio ar unigolion nad ydynt yn talu'r 

uchafswm ffi wythnosol presennol ar hyn o bryd.   

Mae a wnelo'r cynigion yn bennaf â sefyllfa ariannol oedolion sy'n cael 

gwasanaethau gofal a chymorth amhreswyl, yn hytrach nag effeithio, o reidrwydd, ar 

ddiwylliant a'r Gymraeg.  Yn unol â Deddf Gwasanaethau Cymdeithasol a Llesiant 

(Cymru) 2014, os bydd angen i bobl gael gwasanaethau drwy gyfrwng y Gymraeg, 

bydd yr awdurdod lleol yn cynnal yr asesiad ariannol yn Gymraeg yn unol â dewis 

iaith yr unigolyn, ac mae Mwy na geiriau, sef cynllun y Gymraeg Llywodraeth Cymru 

ar gyfer y sector iechyd a gofal cymdeithasol, yn amlinellu sut y byddwn yn parhau i 

ymgorffori'r Gymraeg yn y sector er mwyn sicrhau y gall pobl gael y gofal y maent yn 

ei haeddu ac y mae ei angen arnynt. 

Ar hyn o bryd mae gwasanaethau gofal cymdeithasol o dan bwysau difrifol oherwydd 

yr hinsawdd economaidd bresennol a chynnydd yn nifer y bobl y mae angen gofal a 

chymorth arnynt. Mae angen i awdurdodau lleol gynhyrchu cymaint o incwm â 

phosibl er mwyn sicrhau y gallant ddarparu gwasanaethau i bobl yn y gymuned a 

sicrhau bod y gwasanaethau yn ariannol gynaliadwy ac y gallant ddarparu 

https://www.llyw.cymru/mwy-na-geiriau-cynllun-y-gymraeg-mewn-iechyd-gofal-cymdeithasol

gwasanaethau o ansawdd uchel. Os bydd Gweinidogion yn penderfynu cynyddu'r 

uchafswm ffi wythnosol am ofal a chymorth amhreswyl, gellir defnyddio’r incwm 

ychwanegol y gall awdurdodau lleol arfer eu disgresiwn i'w godi, i gael yr effaith 

fwyaf posibl, gan gyfrannu at y nod cyffredinol o sicrhau bod y system gofal 

cymdeithasol yn parhau i fod yn gynaliadwy a'i bod yn darparu gwasanaethau o 

ansawdd uchel i bobl.   

Mae gan Ddeddf Llesiant Cenedlaethau'r Dyfodol (Cymru) 2015, sy'n anelu at wella 

llesiant cymdeithasol, economaidd, amgylcheddol a diwylliannol Cymru, saith nod 

llesiant, sef: 

• Cymru lewyrchus  

• Cymru gydnerth 

• Cymru iachach  

• Cymru sy'n fwy cyfartal  

• Cymru o gymunedau cydlynus  

• Cymru â diwylliant bywiog lle mae'r Gymraeg yn ffynnu  

• Cymru sy'n gyfrifol ar lefel fyd-eang 

Mae'r cynnig i gynyddu'r uchafswm ffi wythnosol am ofal a chymorth amhreswyl 

wedi'i ystyried yn unol â'r nodau llesiant hyn. Byddai'r ffrwd refeniw cynyddol y gallai 

ei chynhyrchu i awdurdodau lleol (gan sicrhau cydbwysedd rhwng pwysau ariannol 

unigol uniongyrchol a heriau ariannol hirdymor ar yr un pryd) yn sicrhau Cymru sy'n 

fwy llewyrchus a chydnerth. 

Mae'r ymrwymiadau parhaus ym mhob rhan o'r sector iechyd a gofal cymdeithasol, 

ar ffurf Cynllun Gweithredu Cymru Wrth-hiliol, Cynllun Gweithredu LHDTC+ Cymru, 

Cynllun Gweithredu'r Gymraeg, targed o sicrhau allyriadau carbon sero net erbyn 

2030 ar gyfer y sector cyhoeddus, a chynllun Cymru Iachach, yn cyfrannu tuag at 

gyflawni’r nodau o greu Cymru iachach, fwy cyfartal a mwy cyfrifol ar lefel fyd-eang, 

sydd â diwylliant bywiog a lle mae'r Gymraeg yn ffynnu.  

 

8.3 O ystyried yr effeithiau a nodwyd, sut y bydd y cynnig yn gwneud y 

canlynol:  

• gwneud y cyfraniad mwyaf posibl at gyflawni ein hamcanion llesiant a'r 

saith nod llesiant; a/neu, 

• osgoi, lleihau neu liniaru unrhyw effeithiau negyddol? 

Mae'r ymgynghoriad yn cynnig cyfle i brofi'r tybiaethau ynglŷn â'r effeithiau a nodir 

yn yr asesiad hwn. Rydym yn gobeithio nodi effeithiau eraill y gallwn eu hystyried 

ymhellach wrth inni ddatblygu'r cynigion a llunio mesurau lliniaru ar gyfer effeithiau 

negyddol. Byddwn yn defnyddio'r asesiadau a nodir yma ac asesiadau pellach er 

mwyn helpu i sicrhau y gellir cyflawni cynigion a ddatblygir o'r ymgynghoriad yn y 

ffordd orau er mwyn gwella llesiant cymdeithasol, diwylliannol, amgylcheddol ac 

economaidd Cymru cymaint â phosibl. Rydym wedi nodi uchod effeithiau allweddol y 

cynigion, sy'n cynnwys y rhai cadarnhaol i awdurdodau lleol a'r rhai negyddol i bobl.  

Ar gyfer y prif effeithiau negyddol o ran yr heriau gweithredu, byddwn yn gweithio'n 

agos gydag awdurdodau lleol er mwyn datblygu cynigion mewn partneriaeth sy'n 

sicrhau y caiff unrhyw feichiau gweithredu eu lleihau cymaint ag y bo'n ymarferol. 

8.4 Sut y caiff effaith y cynnig ei monitro a'i gwerthuso wrth iddo fynd yn ei 

flaen a phan ddaw i ben?   

Mae a wnelo'r cynigion yn yr ymgynghoriad hwn â'r uchafswm ffi wythnosol am 

wasanaethau gofal a chymorth amhreswyl i oedolion.  Bydd angen i'r awdurdodau 

lleol, wrth godi ffioedd am ofal amhreswyl, gynnal asesiad ariannol yn unol â'r 

rheoliadau a'r cod ymarfer perthnasol.   

Fel rhan o'r cynllun gweithredu cychwynnol ar gyfer Gwasanaeth Gofal Cenedlaethol 

yng Nghymru, caiff bwrdd rhaglen mewnol ei sefydlu. Bydd yn goruchwylio'r gwaith o 

roi'r Gwasanaeth Gofal Cenedlaethol ar waith a'i ddatblygu ac mae talu am ofal yn 

ystyriaeth allweddol fel rhan o'n gweledigaeth hirdymor. Ochr yn ochr â'r bwrdd 

mewnol hwn, bydd swyddogion Llywodraeth Cymru yn parhau i ymgysylltu â 

rhanddeiliaid, a fydd yn sianel hollbwysig ar gyfer monitro a gwerthuso'r ffordd y caiff 

cynigion eu rhoi ar waith, os bydd Gweinidogion yn gwneud y penderfyniad hwnnw.  

  

https://www.llyw.cymru/tuag-wasanaeth-gofal-chymorth-cenedlaethol-cynllun-gweithredu-cychwynnol

ATODIAD E: ASESIAD O'R EFFAITH AR Y GYMRAEG 

Cymraeg 2050 yw ein strategaeth genedlaethol ar gyfer cynyddu nifer y siaradwyr 

Cymraeg i filiwn erbyn 2050.  

Mae Llywodraeth Cymru yn llwyr ymrwymedig i'r strategaeth newydd gyda'r targed o 

filiwn o siaradwyr wedi'i gynnwys yn ei Rhaglen Lywodraethu. Mae iaith Gymraeg 

sy'n ffynnu hefyd wedi'i gynnwys yn un o saith nod llesiant Deddf Llesiant 

Cenedlaethau'r Dyfodol (Cymru) 2015. 

Mae rhwymedigaeth statudol arnom hefyd i ystyried effeithiau ein gwaith ar y 

Gymraeg yn llawn. Mae hyn yn golygu y dylai unrhyw bolisi gan Lywodraeth Cymru 

ystyried sut mae ein polisïau yn effeithio ar yr iaith a'r rhai sy'n ei siarad.   

Mae i strategaeth Cymraeg 2050 dair thema gydgysylltiedig: 

 

Mae'r penawdau o dan bob thema yn amlinellu cwmpas gweithgareddau a all 

effeithio ar yr iaith. 

https://www.llyw.cymru/sites/default/files/publications/2019-03/cymraeg-2050-strategaeth-y-gymraeg-v1-1.pdf

Fel rheol gyffredinol, pe gallai eich polisi effeithio ar bobl, bydd yn effeithio mewn 

rhyw ffordd ar siaradwyr Cymraeg ac, felly, ar y Gymraeg.  

1. Rhif cyfeirnod yr Asesiad o'r Effaith ar y Gymraeg (a gwblhawyd gan Dîm 

Safonau'r Gymraeg, e-bost: Safonau.Standards@llyw.cymru):  

 

08/01/2024 

 

2. A yw'r cynnig yn dangos cysylltiad clir â strategaeth Llywodraeth Cymru ar 

gyfer y Gymraeg? – Cymraeg 2050 Miliwn o siaradwyr a'r Rhaglen Waith 

gysylltiedig ar gyfer 2021-2026? Cymraeg 2050: rhaglen waith 2021 i 2026 

Mae a wnelo'r cynnig hwn â chynyddu'r uchafswm ffi am ofal amhreswyl ar gyfer 

oedolion sy'n cael gwasanaethau gofal a chymorth amhreswyl.   

 

3. Disgrifiwch ac esboniwch effaith y cynnig ar y Gymraeg ac esboniwch sut y 

byddwch yn ymdrin â'r effeithiau hyn er mwyn gwella canlyniadau ar gyfer y 

Gymraeg. Sut y bydd y cynnig yn effeithio ar siaradwyr Cymraeg o bob 

oedran (effeithiau cadarnhaol a/neu andwyol)? Dylech nodi eich ymatebion 

i'r canlynol yn eich ateb i'r cwestiwn hwn, ynghyd ag unrhyw wybodaeth 

berthnasol arall:  

 Sut y bydd y cynnig yn effeithio ar gynaliadwyedd cymunedau Cymraeg8 

(effeithiau cadarnhaol a/neu andwyol)? 

 Sut y bydd y cynnig yn effeithio ar addysg cyfrwng Cymraeg a dysgwyr 

Cymraeg o bob oedran, gan gynnwys oedolion (effeithiau cadarnhaol 

a/neu andwyol)? 

 Sut y bydd y cynnig yn effeithio ar wasanaethau9 sydd ar gael yn 

Gymraeg (effeithiau cadarnhaol a/neu andwyol)? (e.e. gwasanaethau 

iechyd a gwasanaethau cymdeithasol, trafnidiaeth, tai, gwasanaethau 

digidol, ieuenctid, seilwaith, yr amgylchedd, llywodraeth leol ac ati)  

 Sut y byddwch yn sicrhau bod pobl yn gwybod am wasanaethau sydd ar 

gael yn Gymraeg ac y gallant gael gafael arnynt a'u defnyddio mor 

hawdd ag y gallant yn Saesneg? Pa dystiolaeth / data a ddefnyddiwyd 

 
8 Gall y rhain fod yn gymunedau gwledig clòs, yn rhwydweithiau cymdeithasol gwasgaredig mewn 

lleoliadau trefol ac yn gymunedau rhithwir sy'n ymestyn dros leoedd daearyddol. 

9 Nod Strategaeth y Gymraeg yw cynyddu'r ystod o wasanaethau a gynigir i siaradwyr Cymraeg a 

sicrhau cynnydd yn y defnydd o wasanaethau Cymraeg. 

mailto:Safonau.Standards@llyw.cymru
https://www.llyw.cymru/cymraeg-2050-strategaeth-y-gymraeg
https://gov.wales/docs/dcells/publications/170711-cymraeg-2050-work-programme-eng-v2.pdf
https://gov.wales/docs/dcells/publications/170711-cymraeg-2050-work-programme-eng-v2.pdf
https://www.llyw.cymru/cymraeg-2050-rhaglen-waith-2021-i-2026-html

gennych i lywio eich asesiad, gan gynnwys tystiolaeth gan siaradwyr 

Cymraeg neu grwpiau sydd â diddordeb yn y Gymraeg? 

 Pa dystiolaeth arall a fyddai'n eich helpu i gynnal asesiad gwell? 

 Sut y byddwch yn gwybod a yw eich polisi yn llwyddiant? 

Mae'r Ddeddf Gwasanaethau Cymdeithasol a Llesiant, a'r rheoliadau a'r cod mewn 

perthynas ag asesiadau ariannol a chodi ffioedd, yn darparu ar gyfer fframwaith codi 

ffioedd tecach lle y gall unigolyn fynnu bod y broses yn cael ei chynnal drwy gyfrwng 

y Gymraeg. Bydd hyn yn cael effaith gadarnhaol ar yr iaith, gan ddiwallu anghenion 

siaradwyr Cymraeg a sicrhau y gallant ddefnyddio'r iaith yn eu hymwneud ag 

awdurdodau lleol os byddant yn dymuno gwneud hynny.  Bydd hyn yn amhrisiadwy i 

siaradwyr Cymraeg, yn enwedig unigolion y mae'r Gymraeg yn iaith gyntaf iddynt. Nid 

ystyrir y bydd y polisi hwn yn cael unrhyw effeithiau andwyol ar y Gymraeg.  

Pan ddaeth y Ddeddf Gwasanaethau Cymdeithasol a Llesiant i rym, cafwyd 

ymrwymiad gan Weinidogion y byddai'r rheoliadau a'r canllawiau sy'n ategu'r Ddeddf 

yn rhoi sylw dyladwy i'r Gymraeg.  O ganlyniad, mae pob rheoliad a chod ymarfer a 

gyhoeddwyd o dan y Ddeddf Gwasanaethau Cymdeithasol a Llesiant yn seiliedig ar 

yr egwyddorion a nodir yn y ddeddf honno, sy'n cynnwys dyletswydd hollgyffredinol 

yn adran 6(2)(c) bod yn rhaid i unrhyw berson sy'n arfer swyddogaeth o dan y 

Ddeddf roi ‘...sylw i nodweddion, diwylliant a chredoau’r unigolyn (gan gynnwys, er 

enghraifft, iaith)’.    

Mae egwyddorion allweddol “Mwy na geiriau”10 wedi'u hymgorffori yn y Ddeddf, sef 

bod yn rhaid i bob person a sefydliad sy'n ymwneud â darparu gwasanaethau 

cymdeithasol a gofal cymdeithasol ystyried hawl pobl i gyfathrebu yn Gymraeg os 

byddant yn dymuno gwneud hynny. Mae'r Cynnig Gweithredol yn un o egwyddorion 

allweddol Mwy na geiriau ac mae'n rhoi cyfrifoldeb ar ddarparwyr iechyd a gofal 

cymdeithasol i gynnig gwasanaethau yn Gymraeg, yn hytrach na bod y claf, 

defnyddiwr y gwasanaeth neu'r teulu yn gorfod gofyn amdanynt. Cryfhau safle’r 

Gymraeg yn y gymuned  

Un o brif nodau'r polisi yw hyrwyddo annibyniaeth unigolyn a sicrhau ei fod yn deall, 

ac yn cael gwybodaeth lawn, os bydd ffi yn cael ei chodi am y gofal a'r cymorth sydd 

eu hangen arno. Mae'n rhaid i bob person a sefydliad sy'n ymwneud â darparu 

gwasanaethau cymdeithasol a gofal cymdeithasol ystyried hawl pobl i gyfathrebu yn 

Gymraeg os byddant yn dymuno gwneud hynny. At hynny, mae'r rheoliadau a'r cod 

yn darparu y gall y rhai sydd am gysylltu ag awdurdodau lleol mewn perthynas ag 

asesiadau ariannol a chodi ffioedd drwy gyfrwng y Gymraeg, wneud hynny. Felly, 

byddant yn cael effaith gadarnhaol ar siaradwyr Cymraeg a chymunedau lle y 

siaredir y Gymraeg yn bennaf. 

 
10 Mwy na geiriau yw strategaeth Llywodraeth Cymru i atgyfnerthu a datblygu darpariaeth Gymraeg 

mewn gwasanaethau iechyd a gofal. 

Cynyddu cyfleoedd i bobl ddefnyddio'r Gymraeg yn y gweithle  

Mae'r Ddeddf yn gosod dyletswydd ar unrhyw bersonau sy'n arfer ei swyddogaethau 

i geisio hyrwyddo llesiant unigolion, gan gynnwys dyletswydd i ystyried nodweddion, 

diwylliant a chredoau'r unigolyn (gan gynnwys iaith). Mae hyn yn pwysleisio 

pwysigrwydd hyrwyddo a defnyddio'r Gymraeg i wella llesiant pobl ac ansawdd gofal 

a chymorth. Mae hyn yn cynnwys lle mae asesiadau ariannol yn cael eu cynnal a 

ffioedd yn cael eu codi fel y bydd dyletswydd ychwanegol ar y swyddogion hynny 

mewn awdurdodau lleol sy'n ymgymryd â hyn i fynd ati i gynnig gwasanaethau a 

chymorth yn Gymraeg i unigolion.  

Gwella gwasanaethau Cymraeg i ddinasyddion  

Dylai awdurdodau lleol wneud yn siŵr bod y defnydd o'r Gymraeg wedi'i ymgorffori 

yn y broses o gynnal asesiadau ariannol a chodi ffioedd. I lawer o siaradwyr 

Cymraeg, mae iaith yn rhan annatod o'r gofal a'r cymorth y maent yn eu cael, e.e. 

mae rhai pobl yn agored i niwed a gall rhoi cyfle iddynt gysylltu drwy gyfrwng y 

Gymraeg helpu i dawelu eu gofid. Mae cyfrifoldeb ar wasanaethau cymdeithasol i 

ddarparu gwasanaethau priodol sy'n diwallu anghenion ieithyddol yr unigolion sy'n 

eu cael.  

Mae'r ffordd y mae'r rheoliadau a'r cod wedi'u drafftio yn golygu bod y Ddeddf, a'r 

rheoliadau a'r cod ar gynnal asesiadau ariannol a chodi ffioedd, yn gymwys i bawb 

yng Nghymru y mae angen gofal a chymorth arnynt, a gofalwyr y mae angen cymorth 

arnynt. Mae'r rheoliadau a'r cod yn seiliedig ar egwyddorion y Ddeddf sy'n nodi bod 

yn rhaid i unrhyw berson sy'n arfer swyddogaeth o dan y Ddeddf roi sylw i nodweddion, 

diwylliant a chredoau’r unigolyn, sy'n cynnwys iaith. I'r perwyl hwn, mae Llywodraeth 

Cymru yn disgwyl y dylai unrhyw unigolion sy'n cael asesiad ariannol gan awdurdod 

lleol ar gyfer ffi allu cael yr asesiad hwnnw yn Gymraeg os byddant yn dymuno.  

 

 


